A GUERRA FRÍA E A POLÍTICA DE BLOQUES. 1945-1989.
En 1947 o periodista norteamericano Walter Lippmann publicou un libro titulado A Guerra Fría onde abordaba a política exterior dos EE.UU. no seu tempo. Aínda que o concepto non o creara el, o seu libro axudou a difundir este termo que se converterá no que defina as relacións internacionais desde 1947 ata o inicio da década dos anos 90 do s. XX.
O panorama político que seguiu á Segunda Guerra Mundial estivo condicionado polo enfrontamento entre as dúas potencias vencedoras: os Estados Unidos de América e a Unión Soviética. Este enfrontamento entre as dúas potencias manifestarase como un estado de tensión permanente e  sen confrontación directa, a guerra fría.  Os dous bloques representaban, de feito, dous sistemas políticos, dous modelos económicos e dúas formas de organización social opostas e irreconciliables (Bloque Occidental: democracias parlamentarias, economía de mercado, “mundo libre”. Bloque comunista: Sistemas comunistas, economía planificada…). 
As relacións entre os dous bloques pasaron por etapas de gran tensión internacional. Aínda que era un estado de tensión permanente, evitou a confrontación xeneralizada. Os casos de máxima tensión resolvéronse por medio de conflitos localizados en espazos lonxe das superpotencias (Berlín, Corea, Vietnam..). A tensión   manifestouse nun acoso permanente entre os 2 bloques, recorrendo a diferentes estratexias como a ameaza militar (convencional e, sobre todo, atómica), a loita ideolóxica e a guerra económica.
 Ante a imposibilidade de destruír ao rival sen poñer en perigo a toda a humanidade, foron abrindo paso ao diálogo e á distensión. Pero, dentro dos bloques xurdiron voces que poñían en dúbida o liderado das dúas superpotencias. 
A FORMACIÓN DUN MUNDO BIPOLAR
No ano 1945, tras a vitoria aliada na Segunda Guerra Mundial, o antagonismo entre os países occidentais e a Unión Soviética xurdiu rapidamente. A Conferencia de Ialta dividira Europa en dúas zonas de influencia e tanto norteamericanos como soviéticos estaban decididos a manter esa repartición, desconfiando en todo momento das actuacións do rival. 
As dúas potencias, USA e a Unión Soviética, amosáronse decididas a estender a súa área de influencia e configuraron cadanseu bloque de países aliados. 
O incremento da mutua desconfianza 
           O principio psicolóxico que serve de base para a guerra fría é a desconfianza entre a Unión Soviética e os EE.UU. Por parte soviética, xa desde o triunfo da Revolución de 1917, desenvólvese o sentimento de acoso (intervención militar aliada, creación dun cordón sanitario para impedir o espallamento do comunismo, a negativa a colaborar co desenvolvemento económico da URSS). Stalin instrumentaliza esta idea para a súa idea de “revolución nun só país” e despois da guerra, o seu principio é evitar calquera acoso de Occidente.
A permanencia do exército soviético en Europa Oriental creou desconfianza entre os norteamericanos, e máis aínda cando a URSS pretendía conservar todas as conquistas territoriais efectuadas despois da guerra. Ademais, en Polonia, Romanía, Hungría, Checoslovaquia, Bulgaria, Alemaña Oriental, Albania e Iugoslavia, a Unión Soviética impulsou a formación das chamadas democracias populares, nas que os partidos comunistas acabaron converténdose nas únicas forzas políticas gobernantes. Para os EE.UU. o dominio do exército soviético en Europa Oriental e a influencia e prestixio dos partidos comunistas en Italia ou Francia podían supoñer unha Europa comunista.

A idea de Contención. A doutrina Truman
           En marzo de 1946 nunha conferencia en Fulton,USA, Churchill, ante o presidente Truman, acuñou a frase “ … Desde Stettin, no Báltico, ata Trieste, no Adriático, caeu sobre o continente un telón de aceiro. Detrás desa liña atópanse todas as capitais dos antigos Estados de Europa Central e do Leste. Varsovia, Berlín, Praga, Viena, Budapest, Belgrado, Bucarest e Sofía, todas esas ciudades…quedan dentro do que debo chamar a esfera soviética e todas están sometidas…non só a influencia soviética, senón tamén a un grao elevado…de Moscú”. No mesmo mes o embaixador norteamericano en Moscú, George F. Kennan, enviou un informe a Washington recomendando, ante a política exterior de tendencias expansivas da URSS, unha política de contención. 
             Esta política de contención será a base do que se denominou a doutrina Truman, exposta no Congreso en 1947: “ Creo que debemos apoiar ós pobos libres que resisten as tentativas de asoballamento dunhas minorías armadas e sostidas desde o exterior. Creo que debemos axudar ós pobos a forxar o seu propio destino por si mesmos. Creo que a nosa axuda debe consistir esencialmente nun apoio económico e financeiro, indispensable para a estabilización económica e para a vida política coherente deses países “.
Pola súa banda, os Estados Unidos e os seus aliados de Europa Occidental denunciaron o perigo da expansión comunista e intentaron impedir o seu avance por Europa. Así ocorreu en Grecia no ano 1946 cando as forzas británicas interviñeron para  frear o avance dos comunistas e ao mesmo tempo, o presidente Truman enviou barcos de guerra americanos ao Mediterráneo Oriental. 
Estas actuacións foron consideradas pola Unión Soviética como unha intromisión nos asuntos internos de Grecia e un intento de estender a influencia norteamericana en Europa. Ademais, o papel preponderante dos Estados Unidos na Organización de Nacións Unidas (ONU) e o seu indiscutible liderado económico mundial, aumentaron aínda máis as diferenzas entre os antigos aliados norteamericanos e soviéticos.
 Andrei Jdánov converteuse no primeiro ideólogo do que se chamou o “ campo antiimperialista”, é dicir, a necesidade de conter as ambicións expansivas do imperialismo estadounidense e os seus aliados.
AS FASES DA GUERRA FRÍA
1- PERÍODO DE MÁXIMA TENSIÓN: 1947-1953.
Neste período desenvólvense como principais escenarios Berlín (crise de 1947) e Corea (1950-1953)
2- A COEXISTENCIA PACÍFICA. (1953- Finais década dos 70).
Comeza a facerse posible a negociación. O fin do monopolio nuclear de EE.UU., a morte de Stalin, 1953, e a subida ó poder de Eisenhower (1953-1961) abren este segundo período. Aínda que é posible a coexistencia, neste período danse como crises principais de máxima intensidade, a crise dos mísiles de Cuba en 1962 e a guerra de Vietnam (máxima extensión entre 1968 e 1975).
3- O REBROTE DA GUERRA FRÍA. (1977-1985)
A chegada ó goberno dos EE.UU. de Ronald Reagan en 1981 que cimenta a súa política no restablecemento da hexemonía norteamericana (debilitada tralo fracaso de Vietnam, a condena da política USA polos países non aliñados, a crise de 1973, a competencia de Xapón e Europa) e no rearme psicolóxico, económico e militar dos EE.UU (A Guerra das Galaxias); xunto coa pretensión soviética de conseguir a hexemonía militar (despregue dos mísiles SS-20 e intervencións soviéticas no Terceiro Mundo, especialmente en Afganistán).
4- O FIN DA GUERRA FRÍA. 1985-1991.
A chegada ó poder de Gorvachov en 1985 significou o cambio de política, iniciándose o diálogo con EE.UU. A política de Gorbachov, consciente do custo non asumible pola URSS da carreira de armamentos, levará á desintegración do Bloque Comunista a finais dos 80 (caída do muro de Berlín en 1989 e final do Pacto de Varsovia en 1991) e o fin da guerra fría.
A ruptura do ano 1947 
A ruptura entre os dous bloques confirmouse definitivamente en 1947, cando unha serie de acontecementos marcaron claramente a división do mundo en dúas frontes contrapostas. Ese mesmo ano, o presidente Truman defendía a necesidade de substituír a tradicional política de illamento americano por unha política de intervención que asegurase a contención do comunismo en Europa. 
Truman, ofreceu apoio político e militar a todos os países que se sentisen ameazados polo comunismo e creou unha axencia de información, a Central de Intelixencia Americana (CIA) ao servizo desta causa. Nesta liña de contención, o secretario de Estado, Marshall, expuxo que a reconstrución europea constituiría a mellor arma para defender o avance do comunismo e por iso presentou un programa de asistencia a Europa: o Plan Marshall. 
	A economía europea inmediatamente posterior a Segunda Guerra Mundial vivía unha situación extremadamente delicada, motivada por tres circunstancias:
1.- A alta inflación existente sobre os productos relacionados cos bens de consumo (alimentación, vivenda, etc.). Este perigoso proceso inflacionista ten como base dous feitos:
a.- O desequilibrio entre a oferta e a demanda. O aumento da demanda de bens e servizos por parte da poboación está xustificada polas compras aprazadas durante a guerra e que agora se materializan.
b.- O aumento do diñeiro en circulación como consecuencia do aforro obrigatorio realizado durante a guerra e que agora se inviste. 
2.- As graves dificultades polas que pasaba a economía europea, necesitada de materias primas, maquinaria e bens de consumo, dos que eran excedentarios os Estados Unidos, pero Europa non dispoñía de reservas de dólares nin de produtos de exportación para poder pagar tales importacións.
A súa vez, a debilidade da economía europea, o primeiro consumidor mundial da época, limitaba enormemente as exportacións norteamericanas e iso podería producir unha forte recesión económica internacional a curto prazo. 
Era evidente que si Europa non se recuperaba prontamente, a economía dos Estados Unidos podía sufrir graves consecuencias.
3.- Os norteamericanos estaban igualmente preocupados polos asuntos da política europea xa que a súa inestabilidade xeraba o incremento da influencia dos partidos de esquerda na escena política, sobre todo dos comunistas.
	Ante esa situación, os norteamericanos ofreceron a súa axuda á Europa, feita pública polo seu Secretario de Estado, Marshall, a mediados do 1947.  
	O Plan Marshall impoñía dúas condicións aos países que recibiran esta axuda:
	1.- Debían tomar severas medidas coa fin de recuperar a súa actividade produtiva e axustar a súa balanza comercial. Entre as medidas que recomendaba o Plan podemos destacar a redución do gasto público, a diminución do consumo, a contención  das subidas salariais, a redución da inflación, ec.
	2.- Os países receptores estaban obrigados a declararse partidarios do sistema político democrático - liberal. Por este motivo os países comunistas non aceptaron a axuda norteamericana.
	O Plan Marshall estivo en vixencia ata o ano 1951. 
A axuda norteamericana chegada á Europa por medio do Plan Marshall consistiu, nun primeiro momento, no envío de produtos alimenticios, fertilizantes e carburantes, pero a altura de 1949, superado o problema alimenticio da poboación europea, a maioría dos produtos enviados estaban relacionados con materias primas, bens semielaborados e maquinaria, comprados a través de préstamos e subvencións que os propios americanos concedían a Europa, e que contribuíron decisivamente á renovación das infraestruturas viarias e do equipamento industrial, aspectos que posibilitarán que Europa supere as consecuencias da guerra e estea en condicións de iniciar unha etapa de prosperidade e crecemento económico.  
  Os países que aceptaron o Plan, un total de 16, crearon a Organización Europea de Cooperación Económica (OECE) e, entre os anos 1947 e 1952, recibiron case 13.000 millóns de dólares (valor da época). 
No ano 1947, a Unión Soviética convocou en Polonia unha reunión de dirixentes de partidos comunistas europeos, na cal aprobaron o informe presentado polo soviético Jdanov, que dividía o mundo en dous sectores irreconciliables: o chamado imperialista, dirixido polos Estados Unidos de América e o antiimperialista, liderado pola Unión Soviética. Na reunión aconsellóuselles aos partidos comunistas de Europa Central a poñerlles fin aos gobernos de coalición e a substituílos por gobernos comunistas dirixidos desde Moscú. 
           A formación das alianzas militares: OTAN e Pacto de Varsovia 
A guerra de Corea (1950) e a ampliación dos conflitos que requirían a intervención norteamericana convenceron ao secretario de Estado americano, Foster Dulles, da imposibilidade de atender todas as frontes, polo cal defendeu a práctica dunha política internacional de hostilidade fronte ó comunismo. Esta política debía basearse en:
- Ameazar á Unión Soviética con represalias nucleares para disuadila de provocar novos conflitos
-  Actuación diplomática para tecer unha rede de alianzas e de pactos militares co obxectivo de illar internacionalmente a Unión Soviética. 
Froito desta nova estratexia, en 1949, creouse a Organización do Tratado do Atlántico Norte (OTAN), que integraba os Estados Unidos, o Canadá e a dez países da Europa occidental e representaba o organismo de cooperación militar occidental para defenderse de calquera agresión estranxeira. 
A Unión Soviética e os países do Leste tamén estreitaron os seus vínculos. En 1947 creouse o Kominform, un organismo que coordinaba e dirixía os partidos comunistas. Fronte ó Plan Marshall, Moscú reaccionará co Plan Molotov, propoñendo relacións económicas bilaterais cos países comunistas de Europa Oriental. No ano 1949 fundouse o COMECON, unha organización que lle ofrecía axuda económica ao bloque dos países comunistas. En 1955 creouse unha nova alianza militar, o Pacto de Varsovia, que unía a Unión Soviética e os países da Europa do Leste para garantir militarmente a seguridade e a integridade territorial dos países do bloque comunista.
Loita contra as disidencias
Na política interior de cada bloque déixase sentir tamén as repercusións da guerra fría. En Occidente non se permitiu ós partidos comunistas acceder ó poder (como foi o caso italiano) e nos propios Estados Unidos perseguiuse ós membros do Partido Comunista, na famosa “Caza de Bruxas” do senador Mac Carthy. No bloque oriental reprimiuse toda experiencia nacional ou non comunista.
En canto ó perigo de que algún país iniciara unha experiencia política que o levara a abandonar ou pasarse ó outro bloque, os instrumentos utilizados polos EE.UU. e pola URSS foron variados: presións políticas, axuda militar, asistencia técnica, subvencións económicas, promovendo Golpes de Estado e mesmo invasións militares (Allende en Chile 1973, Vietnam, Afganistán…).
OS CONFLITOS DA GUERRA FRÍA
O termo Guerra Fría define unha situación internacional na que as dúas superpotencias, os Estados Unidos de América e a Unión Soviética, iniciaron unha carreira de armamentos e adoptaron unha actitude belixerante e de confrontación, se ben non chegaron  nunca a un enfrontamento armado directo. 
Esta rivalidade manifestouse en conflitos localizados fóra do seu territorio, nos que o desafío se producía indirectamente a través de aliados periféricos. Os conflitos durante a Guerra Fría débense localizar, tamén, no contexto do proceso de descolonización, cando ambas as dúas potencias estaban plenamente decididas a impedir que os novos países independentes se aliñasen co bloque rival. 
A crise alemá e o bloqueo de Berlín: 1948
O primeiro escenario do enfrontamento entre as dúas superpotencias tivo lugar en Alemaña, acabada de finalizar a Segunda Guerra Mundial. Este país quedara dividido polos vencedores en catro zonas de ocupación. A zona oriental foille entregada á Unión Soviética, mentres que o resto do país quedou baixo o control de norteamericanos, ingleses e franceses. Fronte aos soviéticos, os aliados occidentais decidiron unificar os seus territorios e anunciaron a intención de crear un Estado Federal alemán, chamada a República Federal Alemá e a convocatoria dunha Asemblea Constituínte. Posteriormente, en xuño de 1948 as 3 zonas occidentais estableceron unha moeda común, diferente á soviética.
A capital, Berlín, repartida tamén en catro zonas de ocupación, atopábase en pleno territorio controlado polos soviéticos, os cales como resposta á anterior decisión dos aliados occidentais decidiron cerrar todas as fronteiras e illar o sector occidental da cidade (bloqueo de Berlín). Os Estados Unidos responderon establecendo unha ponte aérea para abastecer a capital, que se mantivo ata que, un ano despois, Stalin decidiu poñerlle fin ao bloqueo. A crise acelerou a división de Alemaña en dous Estados. A República Federal de Alemaña (RFA) naceu oficialmente a mediados de 1949 e a República Democrática Alemá (RDA) a finais do mesmo ano. Berlín quedou igualmente dividida en dúas zonas de ocupación. En 1954, a República Federal  Alemá ingresou na OTAN e, no 1955, a República Democrática Alemá entrou no Pacto de Varsovia. 
O problema berlinés rexurdiu no ano 1958, cando os dirixentes da RDA quixeron acabar coa constante fuxida de poboación alemá cara Berlín Oeste. A Unión Soviética esixiu que Berlín Oeste quedase unido á RDA ou convertido en zona internacional baixo control da Organización das Nacións Unidas. Os Estados Unidos opuxéronse e, en 1961, e por iniciativa das autoridades de Berlín Leste, construíuse un muro, o chamado muro de Berlín, que dividiu a cidade en dúas e que acabou por representar o símbolo máis evidente da Guerra Fría, ata a súa caída en 1989.
A guerra de Corea: 1950-1953 
Despois da derrota do Xapón, o Norte da península coreana foi ocupado polas tropas rusas, e o Sur polas norteamericanas. Un acordo asinado en 1945 prevía establecer un único Estado, pero nin as dúas superpotencias nin a ONU conseguiron a unificación. Cando, en 1949, se produciu a retirada de soviéticos e norteamericanos, a división de Corea consolidouse. Corea do Norte quedou baixo dunha administración comunista, mentres Corea do Sur se rexeu por unha ditadura militar pro americana. 
Estimulada pola vitoria do comunismo en China, en xuño de 1950  Corea do Norte invadiu Corea do Sur. A ONU condenou a agresión e aceptou o envío de tropas norteamericanas á zona. Estas tropas rexeitaron a invasión e comezaron a súa expansión sobre Corea do Norte, pero a intervención de tropas da República Popular de China, aliada dos soviéticos, obrigounos a retroceder. Para evitar a extensión do conflito, Truman destituíu a Mac Arthur, que pretendía bombardear a China con armamento nuclear. O conflito finalizou cun acordo diplomático no ano 1953, que consagrou a división das dúas Coreas. 
O enfrontamento durou tres anos e custou máis de un millón de mortos. Ademais, iniciouse a reconciliación entre os Estados Unidos e o Xapón. Deste xeito, o antigo inimigo pasou a ser un aliado para frear a expansión do comunismo na zona do Extremo Oriente. 
A guerra de Vietnam: 1957-1975
Trala Conferencia de Xenebra de 1954, que ratificou a división do Vietnam en dous Estados, o dirixente comunista de Vietnam do Norte, Ho Chi Minh anunciou a súa decisión de enviar tropas para conquistar Vietnam do Sur, o réxime do cal se negara a realizar as eleccións previstas para unha posible reunificación. En 1960, os comunistas de Vietnam do Sur fundaron a Fronte Nacional de Liberación, da que dependía o seu brazo armado, o chamado Vietcong e que apoiou a ofensiva de Vietnam do Norte na procura da reunificación. O conflito de Vietnam converteuse, daquela, nun escenario máis da Guerra Fría, xa que Vietnam do Sur contou co apoio dos Estados Unidos e Vietnam do Norte co da Unión Soviética. 
Esta foi a orixe dunha longa guerra que durou case vinte anos. Os norteamericanos, amparados nun acordo de axuda co goberno de Vietnam do Sur, subministráronlles tropas e armamento. En tempos do presidente Kennedy, o conflito intensificouse, sobre todo a partir de 1963, pero foi baixo o goberno do presidente Johnson cando a axuda norteamericana acadou o seu punto máximo, chegándose a contabilizar máis de medio millón de soldados norteamericanos en territorio vietnamita.
O desgaste por se enfrontar a unha poboación organizada en guerrillas -malia o recurso continuado á utilización da guerra química e dos bombardeos sobre poboación civil- convenceu aos Estados Unidos da dificultade de obter unha vitoria militar. Ademais, o desprestixio internacional e a protesta da cidadanía norteamericana polas mortes de soldados no Vietnam, conduciron á apertura de negociacións de paz en xaneiro de 1968. 
No ano 1973 firmáronse os Acordos de París que decretaron a fin das hostilidades e a retirada das tropas estadounidenses. A mediados dese mesmo ano, o exército norvietnamita entrou en Saigón e proclamou a unificación de todo o territorio baixo un único goberno comunista. Vietnam foi a primeira e única derrota militar que coñecera o poderoso exército dos Estados Unidos de América.
A crise dos mísiles en Cuba: 1962
O triunfo da revolución castrista no ano 1959 e a conseguinte nacionalización dos recursos económicos provocou a hostilidade do goberno dos Estados Unidos, que declarou o boicot económico a Cuba e ademais ofreceulle apoio aos exiliados políticos cubanos, acolléndoos no seu territorio e axudándoos na loita contra o réxime Castrista. A Unión Soviética non tardou en lle ofrecer axuda á Cuba Castrista e, en 1960, asinaron acordos de colaboración  económica e de cooperación militar, consolidando así a aproximación de Cuba ao bloque comunista. 
A tensión entre Cuba e Estados Unidos agravouse no 1961, cando se produciu un intento de desembarco na Baía de Cochinos, por parte de cubanos exiliados e de norteamericanos que contaban co apoio explícito da Central de Intelixencia Americana (CIA). Como reacción, as autoridades cubanas asinaron un acordo defensivo coa Unión Soviética para instalar na illa mísiles nucleares que apuntasen cara os Estados Unidos.  
Detectada a operación polos norteamericanos, Kennedy ordenou, en 1962, o bloqueo naval da illa para impedir a chegada das pezas nucleares que transportaban os barcos soviéticos. En ningún outro momento da Guerra Fría se tiña chegado a un grao tan alto de tensión entre as dúas superpotencias. Finalmente, despois de días de angustia, as autoridades soviéticas ordenaron a volta dos barcos e comprometéronse a retirar as armas nucleares estacionadas na illa. Como contrapartida, o goberno dos USA levantou o bloqueo naval.
OS ANOS DA COEXISTENCIA PACÍFICA 
A finais dos anos cincuenta, o forte clima de tensión entre os dous bloques deu paso a unha nova etapa dominada pola distensión e que coñecemos como coexistencia pacífica. A este feito contribuíron tanto o cambio de actitude dos novos dirixentes da Unión Soviética como dos Estados Unidos. 
Os primeiros signos do desxeo 
Os primeiros signos de cambio nos dirixentes das grandes potencias percibíronse na Unión Soviética cando, despois da morte de Stalin (1953), o novo secretario xeral do Partido Comunista da Unión Soviética, Khruschev denunciou publicamente os erros e os crimes do réxime presidido por Stalin e iniciou o chamado proceso de desestalinización. Pouco tempo despois, a Unión Soviética aprobou unhas novas directrices en política exterior que propoñían a coexistencia pacífica entre os dous bloques.
Nos Estados Unidos, foi reelixido o presidente republicano Eisenhower no ano 1956, quen decidiu arredar do goberno federal aos sectores máis dereitistas e anticomunistas. A elección, no ano 1960, dun presidente do Partido Demócrata, Kennedy, marcou unha viraxe moito máis importante da política norteamericana. A súa proposta, a chamada “Nova Fronteira”, sinalou como novas metas o desenvolvemento de programas sociais encamiñados a diminuír a pobreza e a discriminación racial no interior do país e, no plano internacional, o inicio dunha nova fase nas relacións coa Unión Soviética.
O camiño cara á distensión internacional 
Os novos dirixentes internacionais presentáronse ante o mundo cunha actitude máis dialogante e tolerante. No ano 1956, Khruschev anunciou os principios da coexistencia pacífica, que consistían nunha nova orientación das relacións entre os dous bloques, baseada no respecto á integridade territorial e á soberanía, na non agresión e na non inxerencia en asuntos internos doutros países.
Iniciouse, así, un período de diálogo entre as dúas superpotencias para frear a carreira de armamentos e conseguir un equilibrio estratéxico no reparto do planeta. As razóns dese comportamento hainas que buscar na imparable carreira de armamento, que facía cada vez máis probable a destrución mutua en caso de conflicto bélico. Igualmente, razóns económicas aconsellaban a diminución do gasto militar e a conveniencia de intensificar as relacións comerciais entre ambas superpotencias. 
As primeiras mostras de distensión iniciáronse no ano 1959 coa visita de Khruschev aos Estados Unidos e sucedéronse cando, en 1961, tivo lugar en Viena a entrevista entre Kennedy e Khruschev. As diplomacias norteamericana e soviética iniciaron relacións máis fluídas e estableceron unha comunicación permanente entre os seus mandatarios: o chamado teléfono roxo. 
O freo da carreira armamentística converteuse igualmente nun obxectivo prioritario nesta etapa de distensión. En 1968 asinouse un primeiro acordo, ao que se adheriron outros países do mundo, que prohibía a realización de determinadas probas nucleares. Posteriormente, en 1972, Moscú e Wáshington asinaron os Acordos SALT (Strategic Arms Limitation Talks), que limitaban o aumento das armas nucleares e, no ano 1973, os novos dirixentes das dúas potencias, Nixon e Breznev, firmaron un tratado sobre a prevención da guerra nuclear.

AS DIVERXENCIAS INTERNAS DENTRO DOS BLOQUES
Os bloques non constituíron unidades compactas, senón que no seu interior existían realidades económicas e sociais diferentes, que xeraron diverxencias e tensións. A Unión Soviética tivo que se enfrontar sucesivamente á disidencia iugoslava e china, así como as revoltas en Hungría e Checoslovaquia. Os Estados Unidos tamén viron contestada a súa hexemonía dentro da OTAN e en Europa consolidábase un progresivo fortalecemento da conciencia europeísta.
As disidencias no bloque comunista
Iugoslavia e China
Iniciada a Guerra Fría, a primeira disidencia no bloque comunista xurdiu en Iugoslavia. A ruptura entre a Unión Soviética e Iugoslavia produciuse en 1948. As medidas económicas, sociais e políticas do presidente Tito apartaron o comunismo iugoslavo da ortodoxia soviética e inauguraron un novo modelo de socialismo, bautizado como socialismo autoxestionario. Stalin denunciou os perigos dese novo camiño aberto en Iugoslavia, pero non logrou que Tito variara o rumbo da súa política aperturista.
A Revolución china de 1949 e o ingreso do país máis poboado do mundo no bloque comunista foron acollidos con entusiasmo pola Unión Soviética, que colaborou económica e politicamente co novo Estado do Presidente Mao. A  partir do ano 1959, as relacións entre os dous Estados comezaron a deteriorarse, a raíz da vontade dos dirixentes chinos de iniciar unha vía de desenvolvemento económico propia e distinta á marcada polas directrices soviéticas. 
Xa nos anos sesenta, as diferenzas chino - soviéticas consolidaron finalmente o afastamento de China da órbita da Rusia soviética. 
A revolta de Hungría 
Nalgúns países comunistas de Europa do Leste apareceron correntes de contestación desde o interior dos partidos comunistas, que expresaban a intención de construír o seu propio modelo de socialismo afastado das directrices do Partido Comunista da Unión Soviética. 
En Hungría, en outubro de 1956, orixinouse un movemento social que reivindicaba mellores condicións de vida, liberdade de prensa, a retirada das tropas soviéticas e o abandono do Pacto de Varsovia. O primeiro ministro Nagy, permitiu igualmente a entrada no goberno de persoas non afiliadas ao Partido Comunista de Hungría.
A maioría dos dirixentes comunistas húngaros condenaron a liña política de Nagy e o propio Partido Comunista Húngaro reclamou a intervención das tropas soviéticas. Era preciso evitar que o novo réxime do presidente Nagy se desmarcara das directrices soviéticas e se acercara a Occidente. En novembro de 1956, Hungría foi invadida polo exército soviético. Os enfrontamentos foron tremendamente violentos e remataron con  milleiros de húngaros encarcerados ou exiliados, mentres Nagy, despois dun xuízo sumarísimo, era executado.
A “Primavera de Praga” 
Checoslovaquia viviu, en 1968, un proceso semellante ao húngaro. As aspiracións de liberalización do sistema por parte de amplos sectores da poboación, impulsaron ao secretario do Partido Comunista Checoslovaco, Dubcek, a comezar un proceso de democratización interna coñecido como a “Primavera de Praga”. 
Este proceso aperturista propoñía o establecemento dun modelo de socialismo democratizador que respectara a liberdade de expresión e unha certa democratización da sociedade, pero non cuestionaba en absoluto nin o socialismo nin o Pacto de Varsovia. O novo goberno puxo en liberdade ós presos políticos, levantou a censura de prensa, flexibilizou o permiso de viaxar ao estranxeiro e Checoslovaquia configurouse como un Estado federal composto de dúas repúblicas, a checa e a eslovaca. Os cambios significaron un feito sen precedentes nun Estado comunista. 
A oposición dalgúns membros do partido comunista checoslovaco a todos estes cambios e o temor a que este plan de reformas se puidese exportar aos seus veciños comunistas provocaron a intervención das tropas do soviéticas, que ocuparon Praga a mediados do ano 1968, finalizando así a experiencia checoslovaca de 1968.
As disidencias no bloque da OTAN: 
Francia e a República Federal de Alemaña
No continente europeo, Francia foi un dos Estados máis reticentes a aceptar o liderado mundial dos Estados Unidos. O comezo das discrepancias entre estes dous países remóntase a finais da década de 1950, cando Francia se negou a someter a súa flota ás directrices da Organización do Tratado do Atlántico Norte (OTAN). A partir deste momento,os desacordos foron aumentando, ata o punto de que o xeneral De Gaulle retirou a Francia da estrutura militar da OTAN. Así mesmo, iniciou todo un plan para conseguir a independencia en tecnoloxía nuclear e mantivo relacións diplomáticas con países como a China comunista, cando ningún país occidental as tiña.
Tamén son signos dunha política europea máis independente e conciliadora, os intentos de achegamento ao bloque do Leste realizados polo chanceler alemán Willy Brandt, coñecidos co nome de Ostpolitik. Esta nova orientación da política exterior da República Federal  Alemá concretouse no inicio de conversas coa Unión Soviética e tamén nunha aproximación aos seus veciños da República Democrática Alemá. Nos tratados que asinou coa Unión Soviética no ano 1970, Alemaña Federal recoñecía as fronteiras establecidas despois da Segunda Guerra Mundial e confirmaba a inviolabilidade desas fronteiras. Finalmente, a normalización das relacións entre as dúas Alemañas deu como resultado que ámbalas dúas fosen admitidas na ONU no ano 1973.
Dentro da liña de defensa do europeísmo fronte ao liderado norteamericano, hai que situar a creación do Consello de Europa en 1948 e o achegamento franco - alemán, que iniciaron unha política de colaboración entre países europeos. Nesta dirección, a sinatura do Tratado de Roma en 1957 deu lugar á creación da Comunidade Económica Europea (CEE), que foi un elemento fundamental para o inicio do proceso de unidade europea. 
A VOLTA Á TENSIÓN. O REBROTE DA GUERRA FRÍA.
A finais da década dos anos setenta producíronse novos focos de conflito en todos os continentes, que fixeron emerxer as tensións dos anos máis duros da Guerra Fría. Dúas foron as causas: dunha banda, constatouse un aumento da oposición á presenza norteamericana no mundo e, doutra, a Unión Soviética reafirmou a súa política de apoio aos movementos revolucionarios. Pero o feito que radicalizou a situación foi a intervención soviética en Afganistán no ano 1979, mediante a cal a Unión Soviética estendía pola forza a súa zona de influencia establecida trala Segunda Guerra Mundial. Como resposta, o presidente norteamericano, Carter,  impulsou un conxunto de sancións contra a Unión Soviética consistentes na interrupción da exportación de cereais e o boicot aos Xogos Olímpicos de Moscú.
O acceso do republicano Reagan á presidencia dos USA reforzou a anterior posición e, durante o seu mandato, tivo lugar a invasión militar da illa de Granada, déuselles apoio ás ditaduras militares do Salvador e de Honduras e decretóuselle o boicot económico a Nicaragua (financiamento da contra nicaraguana). Pola súa banda, a Unión Soviética propiciou o boicot aos Xogos Olímpicos dos Ángeles (1984) e, como iniciativa norteamericana, propiciouse un relanzamento da carreira nuclear co plan de defensa estratéxica bautizado como “Guerra das Galaxias”. 
Esta nova espiral na carreira de armamentos acabou de arruinar a xa débil economía soviética e contribuíu a propiciar os cambios de finais dos anos oitenta no interior da Unión Soviética.
  A FIN DA GUERRA FRÍA E DESAPARICIÓN DA UNIÓN SOVIÉTICA: 1985-1991
No ano 1985 accedeu ao poder na Unión Soviética Mijail Gorbachov. Ante as graves dificultades internas polas que atravesaba a Unión Soviética (estancamento económico, atraso tecnolóxico, deterioro do nivel de vida, ec.), iniciou unha serie de reformas para modificar e transformar en profundidade a xestión política e económica do seu país. Estas reformas, baseadas na reestruturación (perestroika) e na transparencia (glasnost), non pretendían poñer en dúbida o sistema comunista, senón buscar un funcionamento máis eficaz do propio sistema.
A necesidade de facer fronte aos problemas internos, levou a Gorbachov a desenvolver unha activa política internacional de negociación para reducir os gastos que ocasionaba a carreira de armamentos cos EE. UU. Estas negociacións remataron coa sinatura en 1987 do Tratado de Washington, tamén coñecido como “Tratado da opción global dobre cero”, polo que ambos Estados se obrigaban a eliminar e destruír determinados tipos de mísiles nucleares instalados en Europa, o que significaba o desmantelamento dos SS-20 soviéticos e dos Pershing-2 e Cruise norteamericanos. A retirada soviética de Afganistán favoreceu o clima de cordialidade internacional.
A partir de 1988 os problemas internos da Unión Soviética agraváronse. A debilidade do poder central, as posturas encontradas dentro do Partido Comunista da Unión Soviética (PCUS) e os problemas económicos, favoreceron a aparición de tendencias nacionalistas desintegradoras que enfrontaron entre si a diversas comunidades nacionais integrantes da Unión Soviética ou contra o poder central exercido dende Moscú.
En Europa Oriental, a debilidade soviética e os estímulos da perestroika impulsaron a aparición de procesos de cambio, estimulados xa polos propios gobernos, caso de Hungría, ou pola presión popular, así os exemplos de Checoslovaquia e a República Democrática de Alemaña, encamiñados á democratización da vida política. Estes cambios provocaron a caída dos réximes comunistas durante 1989. A apertura da fronteira húngara con Austria estimulou a fuxida de miles de alemáns orientais cara a occidente. Estas fuxidas masivas, xunto coas manifestacións no interior do país, levaron ao Goberno comunista da República Democrática Alemá a abrir as súas fronteiras. A finais de 1989 produciuse a caída do muro de Berlín, símbolo emblemático da división de Europa. As transformacións internas continúan de maneira pacífica en Polonia e Checoslovaquia, pero adquiren carácter violento en Romanía. Nestes procesos de transformación xogou un papel importante o Goberno de Gorbachov quen, ao contrario de ocasións anteriores (Hungría en 1956 ou Praga en 1968), non empregou as súas tropas de ocupación para reprimir os cambios.
En decembro de 1989 tivo lugar na illa de Malta un encontro entre os dirixentes das dúas superpotencias que, para algúns analistas, marcou o auténtico final dunha época: se en Ialta se iniciara a Guerra Fría, en Malta remataba definitivamente.
A forza dos acontecementos e o espírito de colaboración entre as potencias soviética e norteamericana, dirixidas respectivamente por Gorbachov e Bush, permite resolver en 1990 o problema da unificación alemá. As negociacións rematan coa sinatura da Acta de Unificación en Moscú, ratificada en Nova York por todos os Estados europeos. A Acta recoñecía a integración da República Democrática Alemá na República Federal de Alemaña e especificaba unha serie de condicións que debía cumprir o novo Estado unificado. Con ilo, cesaban os dereitos de ocupación das catro potencias vencedoras, recuperando así Alemaña a súa plena soberanía. 


COMPOSICIÓNS SOBRE A GUERRA FRÍA 
 Composición 1.- Os conflictos da Guerra Fría
A documentación exposta permite realizar unha composición que teña como tema central a sucesión dos conflictos durante a etapa máis dura da Guerra Fría.
Doc 1.- A postura norteamericana ante a crise de Berlín
Berlín, a vella capital, que era e é aínda un símbolo para os alemáns, constituía, se cadra, o punto máis sensible de Europa. Se non conseguíamos manter nela as nosas posicións, o comunismo veríase enormemente fortalecido ante a opinión pública alemana. Agora ben, a nosa posición na capital era precaria e se queriamos chamar a atención era necesario que mostrásemos a nosa forza. Debiamos ter en conta a posibilidade de que a Unión Soviética escollese Berlín como pretexto para iniciar un conflicto. A saída de Berlín tería uns efectos nefastos para os nosos plans en Alemaña Occidental e atrasaría a recuperación europea.
Presidente Truman. 1948
Doc 2.- A guerra de Corea
	A finais da II Guerra Mundial, a península coreana, unha antiga posesión colonial xaponesa, foi ocupada pola Unión Soviética e os Estados Unidos tomando como liña de división o paralelo 38 º. A eclosión da Guerra Fría tivo como resultado
a división do país en dous estados: no norte, foi creada en 1948 unha república comunista, mentres na metade sur naceu a República de Corea, fortemente autoritaria e anticomunista. 
En xuño de 1950, tropas norcoreanas atravesaron o paralelo 38 en dirección  ao sur, destruíndo practicamente as forzas surcoreanas. A reacción estadounidense foi inmediata. Washington pediu a convocatoria do Consello de Seguridade da ONU e conseguiu un mandato para asumir o mando dun exército que ía abordar a agresión norcoreana. As forzas multinacionais da ONU, na práctica o Exército estadounidense, recuperaron rapidamente o terreo perdido grazas á absoluta superioridade militar. Poucos días antes, o 16 de outubro, o exército da China comunista entrara, co apoio militar soviético, en Corea facendo retroceder ao exército estadounidense.
O "impasse militar" levou á apertura de negociacións que concluirían en 1953 coa firma do armisticio. Nel acordouse que o paralelo 38 serviría como líña de demarcación entre ambas coreas, aspecto que segue vixente  na actualidade.
Doc 3.- Discurso de Kennedy en Berlín Oeste
A liberdade ten moitas dificultades e a democracia non é perfecta, pero nunca tivemos que erguer unha muralla para impedir que os nosos pobos fuxan de nós. Quero dicir, no nome dos meus compatriotas que viven a moitas millas de distancia ó outro lado do Atlántico e que están moi afastados de vós, que están moi orgullosos de ter compartido con vostedes, mesmo dende a distancia, a historia dos últimos dezaoito anos. Aínda que a muralla é a demostración máis viva e evidente dos fracasos do sistema comunista, non nos satisface o máis mínimo, porque é unha ofensa, non só contra a Historia senón tamén contra a Humanidade.
A liberdade é indivisible e, cando un home é escravizado, os demais homes non poden considerarse libres. E cando todos sexan libres, daquela poderemos desexar o día en que esta cidade quede unida ás demais, ó país, ó continente europeo con toda a gloria que merece. Cando, finalmente, chegue ese día, o pobo de Berlín occidental poderá sentirse orgulloso de ter permanecido na primeira liña da batalla durante case dúas décadas.
Todos os homes libres, onde queira que vivan, son cidadáns de Berlín e, xa que logo, como home libre, estou profundamente orgulloso de facer esta declaración: ¡Son un berlinés!
Xuño de 1963.
Doc 4.- Discurso de Kennedy sobre a crise dos mísiles en Cuba
Este goberno, tal e como prometeu, mantén unha severa vixilancia sobre os dispositivos militares soviéticos situados na illa de Cuba. Durante a pasada semana, probas irrefutables demostraron o feito de que naquela illa se están realizando preparativos para emprazar unha serie de rampas de lanzamento de proxectís dirixidos. O propósito destas bases non pode ser máis que o de proporcionar á illa capacidade de ataque nuclear en contra do hemisferio occidental.
Polo tanto, actuando en defensa da nosa propia seguridade e de todo o hemisferio occidental (...) Ordenei que se tomasen as seguintes medidas:
1.- Deter a construción deste aparello ofensivo, para o cal, todos os buques que naveguen rumbo a Cuba, se se lles descobren armas ofensivas no seu cargamento, serán obrigados a retroceder no seu rumbo.
2.- Ordenei que continúe a crecente vixilancia da illa de Cuba. Se proseguen estes preparativos militares ofensivos, incrementando así a ameaza sobre este hemisferio, quedará xustificada toda acción posterior pola nosa parte.
		Outubro de 1962.

.- O Plan Marshall
É certo que as necesidades de Europa, nos próximos tres ou catro anos, de alimentos estranxeiros e doutros productos esenciais están por riba das súas posibilidades de pagamento. 
É lóxico que Estados Unidos de América faga todo o que poida para favorecer a volta do mundo a unha situación económica normalizada, sen a cal non pode haber nin estabilidade política nin paz asegurada. A nosa política vai dirixida contra a fame e a pobreza. Calquera goberno que poña atrancos ao renacemento doutros países non pode agardar ningunha axuda pola nosa parte. É máis, os gobernos, partidos ou grupos que buscan perpetuar a miseria humana para sacar proveito político atoparanse coa total oposición dos Estados Unidos de América.
O remedio consiste en romper o círculo vicioso e restaurar a confianza do pobo europeo no futuro económico dos seus países e de toda Europa en conxunto. 
A nosa política non se dirixe contra ningún país nin doutrina, senón contra a fame, a pobreza, a desesperación e o caos. A súa finalidade debe ser a recuperación económica mundial de forma que se dean as condicións políticas e sociais que fan posible a existencia de institucións libres. 
Todo goberno que consinta en colaborar no labor de recuperación encontrará con seguridade a total cooperación do Goberno dos Estados Unidos. Os gobernos que pretendan obstruir a recuperación doutros países, non esperen a nosa axuda.
O papel do noso país deberá consistir en axudar ós europeos a elaborar tal programa e, seguidamente, a aplicalo, na medida en que nós poidamos facelo. 
Discurso de G. V. C. Marshall.  Universidade de Harvard, xuño de 1947















